
YAP Nəsimi rayon təşkilatının 
hesabat konfransı keçirilib

İlk olaraq, YAP Nəsimi rayon 
təşkilatının videoformatda hesabat 
konfransı keçirilib. Yeni Azərbaycan 
Partiyası Sədrinin müavini – Mərkəzi 
Aparatın rəhbəri Tahir Budaqovun 
iştirak etdiyi tədbirdə əvvəlcə torpaqları-
mızın azadlığı uğrunda canlarını qurban 
vermiş şəhidlərimizin əziz xatirəsi bir 
dəqiqəlik sükutla yad edilib.

Konfransın gündəliyi təsdiq 
edildikdən sonra YAP Nəsimi rayon 
təşkilatının sədri, Milli Məclisin de-
putatı Məlahət İbrahimqızı hesabat 
məruzəsi ilə çıxış edib. Bildirilib ki, 
hesabat dövrü ölkəmizin həyatında 
əzəmətli nailiyyətlər və əlamətdar 
tarixi hadisələrlə zəngin olub. Uğurla 
keçirilmiş 2018-ci ilin prezident, 2019-
cu ilin bələdiyyə, 2020-ci ilin parla-
ment seçkiləri ölkəmizin ictimai-siyasi 
həyatında olduqca önəmli yer tutub. 
Zəfərlə nəticələnmiş Vətən müharibəsi 
isə yaddaşlarımıza və tariximizə əbədi 
yazılacaq.

M.İbrahimqızı qeyd edib ki, YAP 
Nəsimi rayon təşkilatı və onun hər bir 
üzvü hər zaman dövlətimizin başçısı 
İlham Əliyevin uğurlu siyasətinin 
nəticələrinin rayon əhalisi arasında fəal 
şəkildə təbliğini, partiyamızın həyata 
keçirdiyi layihələrdə üzərinə düşən 
vəzifə və öhdəlikləri yerinə yetirməyə 
çalışıb. Rayon təşkilatının hesabat 
dövrü ərzində gördüyü işlər slaydlarla 
təqdim olunub.

Sonra YAP Nəsimi rayon təşkilatının 
hesabat dövründəki fəaliyyətinə həsr 
olunmuş video-çarx nümayiş etdirilib.

Daha sonra YAP Nəsimi rayon 
təşkilatının Nəzarət-Təftiş Qrupu-
nun sədri Azər Maqsudovun hesabat 

məruzəsi təqdim olunub. Məruzələr 
dinlənildikdən sonra Nəsimi rayon İcra 
Hakimiyyətinin başçısı, YAP Nəsimi 
rayon təşkilatının sədr müavini Asif 
Əsgərov, Azərbaycan Dövlət Neft 
və Sənaye Universitetinin rektoru, 
YAP Nəsimi rayon təşkilatının İdarə  
Heyətinin üzvü Mustafa Babanlı, 
Azərbaycan Respublikası Səhiyyə 
nazirinin müavini, YAP Nəsimi rayon 
təşkilatının sədr müavini Elsevər Ağa-
yev, Dövlət Şəhərsalma və Arxitektura 
Komitəsinin şöbə müdiri, komitə  üzrə 
ərazi ilk partiya təşkilatının sədr müavini 
Gülbəniz Əliyeva və Mənzil İnşaatı 
Dövlət Agentliyinin aparat rəhbəri, 
agentlik üzrə ərazi ilk partiya təşkilatının 
sədri Fərman Qurbanlı çıxış edərək 
YAP Nəsimi rayon təşkilatının hesabat 
dövrü ərzində fəaliyyətinə dair fikirlərini 
bildiriblər.

Konfransda çıxış edən YAP Sədrinin 
müavini - Mərkəzi Aparatın rəhbəri Tahir 
Budaqov  hazırda ölkəmizin  inkişafının 
yeni mərhələsinin başlandığını bildirib. 
Müzəffər Ali Baş Komandan, Prezi-
dent İlham Əliyevin rəhbərliyi ilə 44 
günlük Vətən müharibəsi nəticəsində 
30 ilə  yaxın erməni işğalı altında olan 
torpaqlarımız azad edilib, Azərbaycanın 
ərazi bütövlüyü bərpa olunub. Bu Zəfər 
Azərbaycanın gücünü və qüdrətini bü-
tün dünyaya bir daha nümayiş etdirdi.

Yeni Azərbaycan Partiyasının 
ölkəmizin həyatındakı mühüm rolun-
dan bəhs edən Tahir Budaqov qeyd 
edib ki, partiyamız məhz 1990-cı 
illərin əvvəllərində Azərbaycanın çətin 
sınaq qarşısında qaldığı bir zamanda 
ulu öndər Heydər Əliyevin rəhbərliyi 
ilə  yaradılıb. YAP Sədrinin müavini 

qeyd edib ki, Azərbaycan 1991-ci ildə 
müstəqilliyini bərpa etsə də, onu itirmək 
təhlükəsi ilə üz-üzə qalmışdı. Belə bir 
şəraitdə xalqımız, o cümlədən dəyərli 
ziyalılarımız bu ağır durumdan çıxış 
yolunu yalnız ulu öndər Heydər Əliyevin 
hakimiyyətə qayıtmasında görürdü. 
Xalqın gələcəyini düşünən bir qrup 
ziyalı Yeni Azərbaycan Partiyasının 
yaradılması ilə bağlı ümummilli lider 
Heydər Əliyevə  müraciət etdi və ulu 
öndərimiz bu partiyanın yaradılması-
na və ona rəhbərlik etməsinə razılıq 
verdi. Beləliklə, 1992-ci ilin noyabrında 
Yeni Azərbaycan Partiyası təsis edildi. 
Yarandıqdan qısa müddət sonra isə 
YAP hakimiyyətə  gəldi. Partiyamızın 
qurucusu, ümummilli liderimiz Heydər  
Əliyevin hakimiyyətə qayıdışından 
sonra ölkəmiz bütün çətinliklərdən xilas 
oldu. Bütün xalqımız ulu öndər Heydər 
Əliyevin müəllifi olduğu azərbaycançılıq 
idelogiyası ətrafında sıx birləşərək 
respublikamızın inkişaf və tərəqqisinə 
nail oldu. Həmin dövrdə Heydər Əliyev 
tərəfindən müəyyənləşdirilmiş inkişaf 
strategiyasının təntənəsi bu gün də  

müstəqil respublikamızın davamlı inki-
şafında özünü ifadə edir.

Tahir Budaqov həmçinin, Yeni 
Azərbaycan Partiyasının VII Qurultayı-
nın ölkəmizin ictimai-siyasi həyatında 
mühüm hadisə olduğunu bildirib və 
qeyd edib ki, qurultayda partiyamızın 
Sədri, Prezident İlham Əliyevin proqram 
xarakterli nitqi, möhtəşəm Zəfərdən 
sonra yaranmış reallıqlar YAP üzvləri 
qarşısında yeni vəzifələr müəyyələşdirir. 
Ona görə də, Yeni Azərbaycan Par-
tiyasının gələcək fəaliyyətində bu 
vəzifələrin yerinə yetirilməsi xüsusi 
diqqət mərkəzində olacaq. Bu baxım-
dan, YAP qarşıya qoyulan vəzifələrin 
yerinə yetirilməsi üçün fəaliyyətini yeni, 
müasir tələblərə uyğun olaraq davam 
etdirməlidir. Bu prosesdə partiyamızın 
yerli təşkilatları da  fəal iştirak etməlidir. 
YAP Nəsimi rayon təşkilatının partiya-
mızın mütəşəkkil, aktiv yerli sturkurla-
rından biri olduğunu deyən Tahir Buda-

qov təşkilatın hesabat dövrü ərzindəki 
fəaliyyətini müsbət qiymətləndirib və 
gələcək fəaliyyətində uğurlar arzulayıb.

Konfransda  YAP Mərkəzi Aparatı-
nın Təşkilat şöbəsinin müdiri Əhliman 
Tağıyev çıxış edərək bildirib ki, hər 
bir siyasi təşkilat mütəmadi olaraq 
yenilənməli, ideoloji prinsiplərini yeni 
dövrün tələblərinə uyğunlaşdırmalı, 
funksional və struktur islahatları ba-
xımından dövrün çağırışlarına cavab 
verməlidir. Bu baxımdan, VII Qurultayda 
partiyanın strukturunda yeni seçimlərin 
edilməsi, YAP-ın yeni Nizamnaməsinin 
qəbulu təşkilati nöqteyi-nəzərdən xüsu-
si önəm daşımaqla bərabər, partiyanın 
fəaliyyətinin stimullaşdırılmasına və 
səmərələlik səviyyəsinin artırılma-
sına əhəmiyyətli töhfələr verəcəyi 
şübhəsizdir.

Qeyd edək ki, konfransda YAP 
Nəsimi rayon təşkilatının hesabat 
dövrü ərzindəki fəaliyyəti qənaətbəxş 
qiymətləndirilib.

“Xalq qəzeti”

Baş nazir Əli Əsədov Qazaxıstanın  
Baş nazirinin müavini ilə görüşüb

Azərbaycan 
Respublikasının Baş 
naziri Əli Əsədov 

iyunun 21-də Qazaxıstan 
Respublikasının Baş 
nazirinin müavini, xarici işlər 
naziri Muxtar Tleuberdi ilə 
görüşüb.

Nazirlər Kabinetinin mətbuat 
xidmətindən bildiriblər ki, 
görüşdə Azərbaycan-Qazaxıstan 
əlaqələrinin uğurla inkişaf et-
diyi məmnunluqla qeyd edilib, 
qarşılıqlı faydalı əməkdaşlığın 
genişləndirilməsi perspektivləri 
müzakirə olunub.

AZƏRTAC

“Xüsusi, hərbi və diplomatik rütbələrin ixtisas 
dərəcələri ilə qarşılıqlı uyğunlaşdırılması 

Qaydası”nın təsdiq edilməsi haqqında 
Azərbaycan Respublikası Prezidentinin Fərmanı

Azərbaycan Respublikası Konstitusi-
yasının 109-cu maddəsinin 32-ci bəndini 
rəhbər tutaraq, “Dövlət qulluğu haqqında” 
Azərbaycan Respublikasının Qanununda 
dəyişiklik edilməsi barədə” Azərbaycan Res-
publikasının 2020-ci il 24 noyabr tarixli 202-
VIQD nömrəli Qanununun icrası ilə əlaqədar 
qərara alıram:

1. “Xüsusi, hərbi və diplomatik rütbələrin 
ixtisas dərəcələri ilə qarşılıqlı uyğunlaşdırıl-
ması Qaydası” təsdiq edilsin.

2. Bu Fərmanın 1-ci hissəsi ilə təsdiq 
edilmiş Qaydanın 2.3-cü və 2.5-ci bəndləri 
2021-ci il noyabrın 1-dən qüvvəyə minir. 

3. Azərbaycan Respublikasının Nazirlər 
Kabineti bu Fərmandan irəli gələn məsələləri 
həll etsin.

İlham ƏLIYEV  
Azərbaycan Respublikasının Prezidenti

Bakı şəhəri, 21 iyun 2021-ci il

Hərbi əməkdaşlığın genişləndirilməsi 
məsələləri müzakirə olunub

İyunun 21-də Azərbaycan Respublikasının Müdafiə 
naziri general-polkovnik Zakir Həsənov ölkəmizdə rəsmi 
səfərdə olan Pakistan Silahlı Qüvvələrinin Quru Qoşun-
ları komandanı ordu generalı Qamar Caved Bacvanın 
rəhbərlik etdiyi nümayəndə heyəti ilə görüşüb.

Görüşdə xalqlarımız ara-
sında dostluq və qarşılıqlı eti-
madın, eləcə də Azərbaycan-
Pakistan əlaqələrinin yüksələn 
xətlə inkişaf etməsindən 
və strateji tərəfdaşlığın 
səviyyəsindən məmnunluq 
ifadə olunub, ölkələrimiz 
arasında beynəlxalq hərbi 
əməkdaşlığın əsas istiqamətləri 
nəzərdən keçirilib.

Müdafiə naziri qeyd edib ki, 
Azərbaycan Respublikasının 
Prezidenti, Silahlı Qüvvələrin 
müzəffər Ali Baş Komandanı 
İlham Əliyevin komandanlığı ilə 

Vətən müharibəsi Azərbaycan 
Ordusunun şanlı qələbəsi ilə 
başa çatıb və torpaqlarımız 
işğaldan azad edilib. Nazir 
Azərbaycan Ordusu tərəfindən 
keçirilmiş uğurlu hərbi 
əməliyyatlar və Ordumuzun bu 
müharibədə qazandığı döyüş 
təcrübəsi haqqında qonağa 
ətraflı məlumat verib.

Azərbaycan-Pakistan hərbi 
əməkdaşlığının inkişafından 
məmnunluğunu ifadə edən 
general-polkovnik Z.Həsənov 
Azərbaycanın ədalətli möv-
qeyini bütün səviyyələrdə, 

o cümlədən beynəlxalq 
təşkilatlarda dəstəklədiyinə, 
həmçinin ölkəmizə göstərilən 
humanitar yardıma və 
mənəvi dəstəyə görə Pakis-
tan rəhbərliyinə və xalqına 
minnətdarlığını ifadə edib.

Pakistan Silahlı Qüvvələrinin 
Quru Qoşunları komandanı 
Vətən müharibəsində qazanı-
lan qələbə və ölkəmizin ərazi 
bütövlüyünün təmin edilməsi 
münasibətilə Azərbaycan xalqı-
nı təbrik edib, şəhid olan hərbi 
qulluqçulara və mülki şəxslərə 
Allahdan rəhmət, yaralılara isə 
şəfa diləyib.

Xalqlarımız arasında 
tarixən dostluq əlaqələrinin 
olduğunu qeyd edən ordu ge-
neralı Qamar Caved Bacva bu 
münasibətlərin digər sahələrdə 
olduğu kimi ölkələrimiz arasın-

da ikitərəfli hərbi əməkdaşlığın 
da inkişafına böyük töhfə 
verdiyini bildirib.

Səmimi görüşə görə 
minnətdarlığını ifadə edən ordu 
generalı Qamar Caved Bacva 
azad edilmiş ərazilərin minalar-
dan və partlamamış sursatlar-
dan təmizlənməsi prosesində 
pakistanlı mütəxəssislərin də 
iştirak etməyə hazır olduğu-
nu bir daha diqqətə çatdırıb. 
General həmçinin iki ölkənin 
hərbi sahədə əməkdaşlığının 

keyfiyyətcə yeni müstəviyə 
çıxarılması üçün kifayət 
qədər geniş potensialın 
olduğunu bildirib. Hərbi, 
hərbi-texniki, hərbi-təhsil və 
digər sahələrdə əməkdaşlığın 
inkişaf perspektivlərinin 
müzakirəsi zamanı dağ təlimi 
mərkəzlərinin birgə istifadəsi 
və dağ-təlim heyətinin hazırlan-
ması, həmçinin birgə təlimlərin 
keçirilməsi barədə razılıq əldə 
olunub.

Azərbaycan Respublikası  
Nazirlər Kabinetinin Qərarı

№ 175 						      Bakı şəhəri, 18 iyun 2021-ci il

“Azərbaycan dilinin orfoepiya 
normaları”nın təsdiq edilməsi haqqında

“Azərbaycan Respublikasında dövlət dili 
haqqında” Azərbaycan Respublikası Qanu-
nunun tətbiq edilməsi barədə” Azərbaycan 
Respublikası Prezidentinin 2003-cü il 2 
yanvar tarixli 835 nömrəli Fərmanının 2.4-cü 
bəndinə əsasən Azərbaycan Respublikasının 
Nazirlər Kabineti qərara alır:

1. “Azərbaycan dilinin orfoepiya 
normaları” təsdiq edilsin (əlavə olunur).

2. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüqu-
qi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Əli ƏSƏDOV 
 Azərbaycan Respublikasının  

Baş naziri

MEDİA ilə “Aljazeera” Media 
İnstitutu arasında əməkdaşlığın inkişaf 

perspektivləri müzakirə olunub

 MEDİA-nın mətbuat xidmətindən 
AZƏRTAC-a bildiriblər ki, hər iki tərəfdən 
nümayəndə heyətlərinin iştirakı ilə keçirilən 
görüşdə ikitərəfli formatda səmərəli 
əməkdaşlığın inkişaf perspektivləri ətrafında 
geniş fikir mübadiləsi aparılıb.

İcraçı direktor Əhməd İsmayılov Media 
Agentliyinin fəaliyyəti barədə qonaqlara 
məlumat verib. Vurğulanıb ki, belə səfərlərin 
təşkili tərəflər arasında əməkdaşlıq platfor-
masının yaradılmasına töhfə olacaq. İkitərəfli 
dialoqun Azərbaycanda yeni media strate-
giyasının müəyyən olunmasında əhəmiyyəti 
qeyd edilib. 

“Aljazeera” Media İnstitutunun Yeni 
layihələr üzrə meneceri Montaser Maray 
Azərbaycana səfərdən məmnunluq ifadə 
edərək, Media Agentliyi və “ADA” Universi-
tetinin İxtisasartırma proqramlarının birgə 
təşkilatçılığı ilə keçirilən silsilə seminarların 
əhəmiyyətinə toxunub. Bildirilib ki, media 
sahəsində mövcud problemlərə fərqli 
perspektivlərdən yanaşmaq üçün təcrübə 
mübadiləsinin aparılması vacibdir.

Görüşdə, həmçinin qarşılıqlı maraq 
doğuran digər məsələlər müzakirə edilib. 
Qeyd olunub ki, gələcəkdə ikitərəfli səfərlərin 
təşkili planlaşdırılır.

Ceyhun Bayramov:  Azərbaycan ilə 
Qazaxıstan arasında münasibətlər 
möhkəm təməllər üzərində qurulub 

Azərbaycan və qazax xalqları eyni 
kökə, mədəniyyətə, dilə, dinə, qədim 
tarixi münasibətlərə və ənənələrə 

malikdirlər. Azərbaycan ilə Qazaxıstan 
arasında dinamik inkişaf edən münasibətlər 
möhkəm təməllər üzərində qurulub. İnanırıq 
ki, Qazaxıstan Baş nazirinin müavininin 
səfəri ölkələrimiz arasında əməkdaşlığa 
mühüm töhfə verəcək. Bu fikirləri xarici 
işlər naziri Ceyhun Bayramov mətbuat 
konfransında söyləyib.

Görüş zamanı ölkələrimiz arasında ticari-
iqtisadi münasibətlərin də müzakirə olunduğunu 
bildirən nazir deyib ki, məqsəd pandemiyadan 
əvvəl mövcud olan vəziyyəti bərpa etməkdir. 

“Görüşdə ikitərəfli və çoxtərəfli əməkdaşlıq 
əlaqələri ilə bağlı fikir mübadiləsi aparıldı. 
Hökumətlərarası komissiyanın növbəti icla-
sı keçiriləcək. Eyni zamanda, ölkələrimizin 
iştirakı ilə mühüm layihələrdə iştirak 
məsələləri müzakirə olundu. İki ölkə arasında 
münasibətlərdə Xəzər mövzusu gündəliyin 
vacib elementidir”, – deyən Ceyhun Bayramov 
vurğulayıb ki, Azərbaycan və Qazaxıstan BMT, 
Türkdilli Dövlətlərin Əməkdaşlıq Şurası və digər 
beynəlxalq platformalarda əlaqələrini inkişaf et-
dirir. Qazaxıstanın iqtisadi fəallığını dəstəkləyən 
ölkələrdən biri də Azərbaycandır. 

Postmüharibə dövründə bölgədə yeni reallıq-
ların yarandığını bildirən C.Bayramov vurğulayıb 
ki, hazırda mina təhlükəsi Azərbaycan üçün 
narahatedici məsələlərdən biridir. Ermənistan 
tərəfindən mina xəritələrinin verilməsi ilə bağlı 
qeyri-konstruktiv mövqe nümayiş etdirilir. Bu 
isə işğaldan azad edilmiş ərazilərdə bərpa və 
yenidənqurma işlərinə maneə yaradır. 

Yeni kommunikasiya xətlərinin açılması ilə 
bağlı ləngimənin olduğunu deyən nazir qeyd 
edib ki, Ermənistanda yaşanan siyasi böh-
ran buna mənfi təsir göstərir. Ümid edirik ki, 
növbədənkənar seçkilərdən sonra seçilmiş yeni 
rəhbərlik ədalətli və düzgün mövqe nümayiş 
etdirəcək. Azərbaycanın bu məsələdə mövqeyi 
dəyişməz olaraq qalır. Azərbaycan beynəlxalq 
hüquq çərçivəsində digər ölkələrin suverenliyinə 
və ərazi bütövlüyünə hörmətlə yanaşır.

AZƏRTAC

İyunun 21-də Yeni Azərbaycan Partiyasının rayon və 
şəhər təşkilatlarının hesabat konfranslarına start verilib.

Azərbaycan Respublikasının Medianın İnkişafı Agentliyinin İcraçı 
direktoru Əhməd İsmayılov iyunun 21-də ölkəmizdə səfərdə olan 
“Aljazeera” Media İnstitutunun nümayəndə heyəti ilə görüşüb.

